
[bookmark: _GoBack]La Mesa del Parlament, en la sessió tinguda el dia 15 de desembre de 2015, de conformitat amb l’article 6.5 de l’Estatut d’autonomia de Catalunya; l’article 4 de la Llei 2/2007, del 5 de juny, del Diari Oficial de la Generalitat de Catalunya;  l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei del règim transitori del finançament específic del municipi de Badia del Vallès, aprovada pel Ple del Parlament en la sessió del dia 22 de juliol de 2015 i publicada en el Butlletí Oficial del Parlament de Catalunya número 661, del dia 28 de juliol de 2015, i en el Diari Oficial de la Generalitat de Catalunya número 6928, del dia 5 d’agost de 2015.
«Lei deth regim transitòri deth finançament especific deth municipi de Badia del Vallès
Preambul
Eth municipi de Badia del Vallès se creèc per mejan dera Lei 1/1994, deth 22 de hereuèr, per segregacion de part des tèrmes municipaus de Barberà del Vallès e de Cerdanyola del Vallès. Eth preambul dera Lei 1/1994 expausave en detalh es caracteristiques socioeconomiques e territoriaus especiaus deth nucli de Badia del Vallès que justifiquèren era creacion deth municipi: era origina (Plan nacionau der abitatge 1961-1976), era configuracion urbanistica (s'auie previst era construccion de 5.372 abitatges en regim de proteccion especiau, 136 locaus comerciaus e un nombre important d’equipaments qu'en moment dera inauguracion encara non s’auien executat), era administracion (per mejan dera Mancomunitat Intermunicipau Barberà del Vallès – Cerdanyola del Vallès «Ciutat Badia»), era consciéncia ciutadana des abitants de considerar-se vesins de Badia del Vallès (en 1982 se hec ua consulta populara sus era constitucion d’aguest nucli en municipi) e era insuficiéncia de recorsi dera Mancomunitat entà atier eth finançament adequat deth nivèu de servicis que rendie tara poblacion, entre autes.
Er article 1 dera Lei 1/1994 establie, per arrasons d’interès public e sociau, un finançament transitòri especiau entath municipi de Badia del Vallès, desvolopat pera disposicion transitòria tresau. Aguest periòde transitòri s’establie en dètz ans dempús dera entrada en vigor dera Lei, pendent es quaus era Administracion dera Generalitat prenec en cargue eth finançament des servicis non obligatòris que i auie en moment de creacion deth municipi.
Era disposicion addicionau tresau dera Lei 4/2000, deth 26 de mai, de mesures fiscaus e administratives, modifiquèc er apartat 2 dera disposicion transitòria tresau dera Lei 1/1994, en çò que hè ath sistèma d’actualizacion annau der apòrt dera Generalitat. A compdar der exercici pressupostari der an 2000, er apòrt annau, qu'enquia alavetz se hège d’acòrd damb era evolucion pressupostària dera Administracion dera Generalitat, passèc a hèr-se d’acòrd damb era evolucion der indèx de prètzi ath consum.
Un viatge finalizat aqueth periòde de dètz ans, er Ajuntament de Badia del Vallès manifestèc que se mantiege era situacion d’insuficiéncia dera isènda municipau e sollicitèc ara Generalitat era aprovacion d’ua formula transitòria de finançament enquiara aprovacion definitiva d’un nau sistèma de finançament especific entà garantir era viabilitat economica deth municipi. Aguesta formula transitòria s'articulèc mejançant era prorogacion dera disposicion transitòria tresau dera Lei 1/1994: enquiath 31 de deseme de 2005, mejançant era disposicion finau tresau dera Lei de pressupòsti dera Generalitat entath 2005; e enquiath 31 de deseme de 2006, mejançant era disposicion finau quatau dera Lei de pressupòsti dera Generalitat entath 2006.
Eth 31 de junhsèga de 2007 se formalizèc era Convencion entre era Generalitat e er Ajuntament de Badia del Vallès per arrepòrt ara prorogacion deth sistèma de finançament establit entad aguest municipi pera disposicion transitòria tresau dera Lei 1/1994. En punt 6 dera exposicion es dues parts exprimien era convenença d’establir un nau sistèma de finançament compensatòri, que s’aurie d’establir per lei e que aurie de substituïr era disposicion transitòria tresau dera Lei 1/1994, damb caractèr transitòri e decreishent, damb era tòca exclusiva de corbir eth periòde enquiara normalizacion dera isènda municipau de Badia del Vallès. Era convencion establie, tanben, ues quantitats d’apòrt enquiar an 2018 coma orizon finau, e s'acordèc qu'a partir d’aguesta data s’auie d’establir un nau quadre de relacions e de finançament, un viatge analisada era estructura financèra der Ajuntament.
Dempús de dètz e nau ans dempús dera creacion deth municipi de Badia del Vallès, se constate que non s’an artenhut es objectius fixadi pera convencion entà melhorar era basa fiscau deth municipi e qu'era convencion non da pro seguretat juridica entà garantir er acompliment des apòrts, causa pera quau ei apertient incorporar en ua nòrma damb reng de lei un regim transitòri que garantisque uns apòrts economics estables en tot que se definís un nau sistèma de finançament especific que garantisque era viabilitat economica deth municipi e tengue en compde era experiéncia aquerida. 
Era convencion de finançament en vigor tanben considère eth besonh de potenciar era capacitat fiscau deth municipi mejançant era cession gratuïta e urgenta des terrens deth municipi qualificadi coma equipaments comunitaris que son proprietat dera Generalitat e der Institut Catalan deth Solèr, e que figuren consignadi en annèxe dera nomentada convencion. A causa der inacompliment dera convencion, eth municipi de Badia del Vallès non pòt potenciar era sua capacitat fiscau. 
Era experiéncia mòstre qu'eth vertadèr problèma ei era insuficiéncia de basa fiscau de Badia del Vallès, que hè qu'es disposicions dera convencion de finançament e es deth regim transitòri d’aguesta lei non constituïsquen ua solucion definitiva ara non-viabilitat financèra deth municipi, vist que persistís un deficit qu'ei estructurau e qu'ei condicionat pera sua realitat territoriau e socioeconomica, arreconeishuda e acceptada pera madeisha lei de creacion, e que hè de Badia del Vallès un municipi especiau, fòrça diferent dera rèsta de municipis de Catalonha.
Donques, era solucion d’aguesta lei en cap de cas non se pòt considerar definitiva, e a de garantir eth compromís de trabalhar damb era tòca d’establir un nau sistèma de finançament especific entà Badia del Vallès. Era apertiença d’un sistèma de finançament especific tanben ei avalada implicitaments per çò que dispòse er article 7.1.b deth Decrèt 244/2007, deth 6 de noveme, peth quau se regule era constitucion e era demarcacion territoriau des municipis, des entitats municipaus descentralizades e des mancomunitats de Catalonha, qu'establís coma requisit entà crear un nau municipi per segregacion qu'age, aumens, ua capacitat fiscau egau o superiora ath 95% des municipis existents deth madeish tram de poblacion.
Aguesta lei conten ua referéncia exprèssa ara necessitat d’establir un nau sistèma de finançament especific que garantisque era sufisença financèra deth municipi, tau coma establissen es articles 9.1 e 9.5 dera Carta Europèa d’Autonomia Locau (redigida en Estrasborg eth 15 d’octobre de 1985), er article 142 dera Constitucion espanhòla, es articles 217, 218 e 219 der Estatut d’autonomia de Catalonha e diuèrses disposicions de regim locau. 
Un viatge consolidada era subsisténcia deth municipi de Badia del Vallès, era disposicion derogatòria extinguís era validitat dera Lei 1/1994, deth 22 de hereuèr, de creacion deth municipi de Badia per segregacion de part des tèrmes municipaus de Barberà del Vallès e de Cerdanyola del Vallès, per arrasons de simplificacion der orde juridic. 
Article 1. Finalitat
Era finalitat d’aguesta lei ei dotar eth municipi de Badia del Vallès d’un finançament transitòri especiau, en tot que non s’aprove un finançament especific entad aguest municipi entà resòlver eth deficit estructurau permanent que patís coma conseqüéncia des sues caracteristiques socioeconomiques e territoriaus. 
Article 2. Prestacion de servicis per part de Badia del Vallès
Eth municipi de Badia del Vallès a de prestar es servicis que li corresponen segons era legislacion en vigor.
Article 3. Desvolopament urbanistic de Badia del Vallès
Era Administracion dera Generalitat a de prestar a Badia del Vallès era assisténcia e eth sosten de besonh entath desvolopament urbanistic deth municipi.
Article 4. Comission sus eth Finançament Especific de Badia del Vallès
1. Se cree era Comission sus eth Finançament Especific de Badia del Vallès, qu'a d’existir en tot que non s’aprove un sistèma de finançament especific entath municipi de Badia del Vallès.
2. Era Comission s'a de reünir un viatge per an, aumens.
3. Era Comission a d'auer ua composicion paritària damb tres representants dera Administracion dera Generalitat e tres deth municipi de Badia del Vallès. 
4. Era Comission a d’èster copresidida peth conselhèr competent en matèria de governacion e peth baile der Ajuntament de Badia del Vallès, e s’i a de garantir era preséncia d’un representant deth departament competent en matèria d’economia e finances. 
5. Era Comission a es foncions següentes:
a) Garantir qu'es pressupòsti dera Generalitat agen ua partida destinada ath finançament de Badia del Vallès, enes tèrmes establidi per article 5. 
b) Trabalhar entà establir un sistèma de finançament especific entà Badia del Vallès en tot tier en compde es caracteristiques especiaus deth municipi e en tot analisar era estructura dera isènda locau entà mesurar d’ua manèra objectiva eth deficit de capacitat fiscau deth municipi. 
c) Sajar qu'eth nau sistèma de finançament compense eth deficit de capacitat fiscau de Badia del Vallès e que se pogue arténher era normalizacion dera isènda municipau.
d) Assegurar qu'en tèrme de quate ans s’aprove un finançament especific entà Badia del Vallès, derivat dera insuficiéncia de basa fiscau, que garantisque era viabilitat economica deth municipi. 
e) Velhar per acompliment d’aguesta lei.
Article 5. Regim transitòri deth finançament especific de Badia del Vallès
1. Era Administracion dera Generalitat, en tot que non s’aprove un sistèma de finançament especific entath municipi de Badia del Vallès, a de finançar part deth deficit de capacitat fiscau deth municipi entà garantir era prestacion des servicis non obligatòris existenti en moment dera entrada en vigor d’aguesta lei. 
2. Era Generalitat a de fixar annauments ua quantitat entath finançament transitòri deth municipi de Badia del Vallès per mejan dera abilitacion d’ua partida damb aguest objècte enes exercicis pressupostaris des ans 2016, 2017, 2018 e 2019. Entà cada an s’a d’establir ua unica partida damb un montant de, aumens, 3.008.118,24 èuros. Trimestauments se n’a de transferir ua quatau part ath municipi. 
3. Eth sistèma de finançament transitòri regulat per aguest article rèste en vigor e s’a de prorogar annauments a compdar de 2020 enquia que s’aprove un nau sistèma de finançament especific.
4. Era Sindicatura de Compdes a de controtlar es compdes der Ajuntament de Badia del Vallès annauments, en tot qu'era Administracion dera Generalitat prene cargue deth finançament des servicis non obligatòris a qué hè referéncia er apartat 1.
Disposicion derogatòria
Se derogue era Lei 1/1994, deth 22 de hereuèr, de creacion deth municipi de Badia per segregacion de part des tèrmes municipaus de Barberà del Vallès e de Cerdanyola del Vallès.
Disposicions finaus
Prumèra. Convencion entre era Generalitat e er Ajuntament de Badia del Vallès relatiu ara prorogacion deth sistèma de finançament establit entad aguest municipi pera disposicion transitòria tresau dera Lei 1/1994
1. Entar 2015 demore en vigor, coma apòrt dera Generalitat entath finançament de Badia del Vallès, era quantitat de 3.008.118,24 èuros, fixada pera Convencion entre era Generalitat e er Ajuntament de Badia del Vallès relatiu ara prorogacion deth sistèma de finançament establit entad aguest municipi pera disposicion transitòria tresau dera Lei 1/1994, sens perjudici de çò que establís er apartat 2 dera presenta disposicion.
2. Se dèishen sense efècte es punts 1 e 2 dera Convencion.
3. Era cession ath municipi de Badia del Vallès des terrens que corresponen ara Generalitat o ar Institut Catalan deth Solèr que figuren consignadi en annèxe dera Convencion se regís peth punt 3 dera madeisha convencion.
Dusau. Desplegament d’aguesta lei
S’abilite eth Govèrn entà dictar es disposicions de besonh entà desplegar aguesta lei.»
Palau del Parlament, 15 de desembre de 2015

El secretari tercer	La presidenta




Joan Josep Nuet i Pujals	Carme Forcadell i Lluís

